
Rezime/Abstract

Ekstrateritorijalno djelovanje sudskih odluka, s jedne strane, predstavlja jedan od bitnih faktora u procesu međunarodne
razmjene ljudi, robe, i usluga, s druge strane, načelo suverenosti, strogo primijenjeno, suprotstavlja se ovim snažnim
tendencijama, odnosno, sve prisutnijim integracijskim procesima. Sudske odluke, odnosno njihovi učinci, će djelovati
ekstrateritorijalno samo ako države dopuste da na njihovom području djeluju inostrane sudske odluke. Ova potreba nije
samo rezultat sve intenzivnije privredne kooperacije, nego i posljedica sve većeg kretanja ljudi. Danas se strane sudske i
druge odluke priznaju i izvršavaju u gotovo svim državama. Priznanje i izvršenje stranih sudskih i drugih odluka predviđaju
interni propisi država, ali se ono sve više regulira i na međunarodnom planu. Svakako, na međunarodnom planu institucija
koja ulaže napore u cilju unifikacije ovih pravila jeste Haška konferencija za međunarodno privatno pravo. U okviru
Evropske unije došlo je do unifikacije ove materije. Značajne su dvije Regulative. Regulativa Vijeća (EZ) br. 44/2001, kao i
Regulativa Vijeća (EZ) 2201/2003. Istovremeno su u nizu država donijeti novi propisi ili je u toku njihovo donošenje.
Postoje i države u kojima se sa priznanjem i izvršenjem stranih odluka manje bave propisi, a više sudska praksa. Ova
praksa dijelom doživljava određene probražaje, jer to traže potrebe međunarodnog prometa. Priznaju se i izvršavaju strane
sudske odluke donesene u krivičnim i u građanskopravnim stvarima. Naš Zakon o rješavanju sukoba zakona sa propisima
drugih zemalja u određenim odnosima pod građanskopravnom stvari podrazumijeva: statusne, porodične, imovinske ili
druge materijalnopravne odnose sa međunarodnim elementom. Ključne riječi: priznanje i izvršenje odluka, uslovi za
priznanje stranih sudskih odluka, Regulativa Vijeća (EZ) br. 44/2001, Regulativa Vijeća (EZ) 2201/2003, Haška
konferencija za međunarodno privatno pravo.

